Монгол Улсын Их Хурлын  зургаа дахь удаагийн сонгуулийн анхдугаар чуулганы 2012 оны 07 дугаар сарын 20-ны өдөр (Баасан гариг)-ийн хуралдаан 11 цаг 55 минутад Төрийн ордны чуулганы нэгдсэн хуралдааны танхимд эхлэв.
Хуралдаанд ирвэл зохих 69 гишүүнээс 43 гишүүн ирж, 62,3  хувийн ирцтэй байв. 
Улсын Их  Хурлын даргыг сонгох тухай

Хуралдаанд Монгол Улсын Ерөнхийлөгчийн Тамгын газрын дарга П.Цагаан, Улсын ерөнхий прокурор Д.Дорлигжав, Монголбанкны дэд ерөнхийлөгч Н.Золжаргал, Авлигатай тэмцэх газрын дэд дарга Б.Хурц, Үндэсний статистикийн хорооны дарга С.Мэндсайхан, Үндэсний аудитын газрын дарга, Монгол Улсын ерөнхий аудитор Ч.Раднаа, Төрийн албаны зөвлөлийн нарийн бичгийн дарга Б.Батбаяр, Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, зөвлөх Ж.Бямбадулам нар байлцлаа. 

Хуралдааны танхимын хойморт залсан Төрийн далбааны дэргэд хүндэт харуул зогссон байв. 

Улсын Их Хурлын гишүүн Н.Энхболд Улсын Их Хурлын даргыг сонгох асуудлаар МАН-тай зөвшилцөөгүй тул МАН-ын гишүүд  хуралдаанд оролцох боломжгүй байгаа тухай мэдэгдэж, нэгдсэн хуралдааны танхимаас 12 цаг 05 минутад гарав. 
Улсын Их Хурал дахь МАН-ын гишүүдийн гаргасан мэдэгдэлтэй холбогдуулан Улсын Их Хурал дахь Ардчилсан намын дарга, Улсын Их Хурлын гишүүн Н.Алтанхуяг, Улсын Их Хурлын гишүүн Р.Гончигдорж, Ч.Сайханбилэг, С.Баярцогт  нар санал хэлэв.

Улсын Их Хурлын гишүүн Д.Дэмбэрэл хуралдаан хаасныг мэдэгдэн алх цохиж, чуулганы нэгдсэн хуралдааны танхимаас 12 цаг 10 минутад гарав.

Хуралдаан 12 цаг 20 цагт өндөрлөв.

Тэмдэглэлтэй танилцсан:

ТАМГЫН ГАЗРЫН ЕРӨНХИЙ  НАРИЙН  БИЧГИЙН ДАРГА


Ц.ШАРАВДОРЖ
Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ





Б.БАТГЭРЭЛ





МОНГОЛ УЛСЫН ИХ ХУРЛЫН 6 ДАХЬ УДААГИЙН  2012 ОНЫ     АНХДУГААР ЧУУЛГАНЫ 07 ДУГААР САРЫН 20-НЫ ӨДРИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Д.Дэмбэрэл:  -Гишүүдийн амар, амгаланг айлтгая.

Улсын Их Хурлын анхдугаар чуулганы 2012 оны 07 дугаар сарын 20-ны өдрийн нэгдсэн хуралдааны ирц одоогийн байдлаар 69 гишүүн ирэхээс 37 гишүүн ирсэн байна. 53,6 хувийн ирцтэй байна.

С.Эрдэнэ: -60,9 хувийн ирцтэй байна.

Д.Дэмбэрэл: -Өнөөдрийн чуулганы хуралдааныг нээснийг мэдэгдье. Чуулганы хуралдаанаар хэлэлцэх асуудал тодорхой. Улсын Их Хурлын даргыг сонгох асуудал байгаа. Энэ асуудал дээр ярилцана. Даргаа сонгох асуудал.

Н.Энхболд.

Н.Энхболд: -Анхдугаар чуулганы хуралдаанаар эхний ээлжинд Улсын Их Хурлын даргын асуудлыг авч хэлэлцэх ёстой. Үүнийг бүгдээрээ мэдэж байгаа. Энэ асуудлаа хэдүүлээ хуулийн дагуу хэлэлцэх ёстой гэж бодож байна.

Их Хурлын тухай хуулинд 39 ба түүнээс дээш суудал авсан нам байвал тэр намаас Улсын Их Хурлын даргад нэр дэвшүүлнэ. Хэрэв 39-өөс дээш авсан нам байхгүй бол хамгийн олон суудал авсан нам нь бусад нам, эвсэлтэй зөвшилцөж, Улсын Их Хурлын даргад нэр дэвшүүлнэ гэж байгаа. Энэ Их Хурлын тухай хуулийн 8-ын 1, 9-ийн 1, 9-ийн 2-т маш тодорхой заачихсан байгаа. Одоо шууд Их Хурлын даргын асуудлыг хэлэлцээд явна гэхээр хууль зөрчигдөх гээд байна. Яагаад гэвэл манай намд аль ч намаас Улсын Их Хурлын даргаар ийм хүнийг тавья, зөвшилцье гэсэн санал албан ёсоор ирээгүй байгаа.

Өчигдөр орой ийм хурал зарлагдсаны дараа бид бас лавласан. Ардчилсан намын холбогдох хүмүүстэй ярьсан. Орой намын чинь байранд бичиг аваачиж өгсөн гэж хэлсэн. Өнөөдөр өглөө бид тэр бичгийг нь жижүүрээс манай намынхан, тэнд байгаа аппаратын хүмүүс авсан байна. Одоо авчирч байгаа, дарга дээр одоо ирж байгаа болов уу гэж бодож байна. Энэ асуудлаа зөвшилцөж албан ёсоор явуулахгүй бол хууль зөрчигдөнө гэж бид нар үзэж байна. Даргын тухай асуудал, хүний тухай асуудал дээр бид одоогоор ярьсан юм байхгүй байгаа.

Ер нь Үндсэн хууль, Улсын Их Хурлын хуулийн дагуу бол зөвхөн намуудаас биш, ялангуяа ийм тохиолдолд бие даагаад сонгогдсон нэр дэвшигч хүртэл Улсын Их Хурлын даргад нэрээ дэвшүүлээд сонгогдох, өрсөлдөх ийм эрхтэй байгаа. Тэрийг орхиод, намуудтай холбоотой асуудал ярихад манай намаас үүнийг албан ёсоор ярилцах /сая бичгээ авсан байна, намын даргад авчирч өгсөн байна/, үүнийг бид ярина. Хуулийнхаа дагуу явна. Ийм бололцоо олгохыг Улсын Их Хурлын хуралдаан удирдагчаас хүсэж байна.

9-ийн 1, 9-ийн 2-т заасны дагуу нэр дэвшигчийг шаардлагатай гэж үзвэл нам, эвслийн бүлгүүд хуралдаанаараа хэлэлцэж санал, дүгнэлт гаргана гэсэн ийм заалт бас байгаа. Тэгэхээр ямар ч гэсэн хуулиа барья. Тэрийг нь орхичихъё. Зөвшилцөх ажлаа юуны өмнө түргэн хийчихье. Тэгж байгаад Их Хурлын даргаа сонгох асуудлаа ярья. Манай намын байр суурь ийм байна. Тийм учраас бид энэ хуралдаанд оролцох бололцоогүй ээ, Д.Дэмбэрэл дарга аа. Би бүлгийн тухай асуудлаа больё гэсэн. Зөвшилцөх ажлаа эхлээд хуулийнхаа дагуу хийчихье. Бид нар бичгээ үзээд.

С.Баярцогт: -Дарга аа, тайлбар хийе.

Н.Энхболд: -Тийм амархан байсан бол улс төр их амархан явж байгаа шүү дээ. Очингуут л. Бид нар нам дээрээ ярих шаардлагатай биз дээ. Тэгээд албан ёсоор хариугаа өгөөд зөвшилцсөн болно. Ямар хариу байх нь тусдаа асуудал. Үгүй гэсэн хариу байсан ч, тэр бол зөвшилцөл мөн гэж ойлгож байгаа. Тийм учраас хуулийнхаа дагуу хэдүүлээ ажлаа явуулъя. Ажлаа хийе, хуулийнхаа дагуу хийе.

С.Эрдэнэ: -Бичгээ авчихсан бол боллоо шүү дээ.

Д.Дэмбэрэл: -Н.Энхболд дарга бүлгийг төлөөлөөд биш, намыг төлөөлөөд ярьж байна уу?

Н.Энхболд: -Тийм. Тийм учраас бүлгийн асуудлыг. Бүлгүүд бол Улсын Их Хурал сонгогдсоны дараа тэр бүлгүүдийн тухай бүрэлдэхүүн, удирдлагыг Их Хуралд танилцуулаад албан ёсоор Улсын Их Хурлын бүтцийн байгууллага болоод явна. Тийм учраас би тэр асуудлыг орхиё гэж хэлсэн. Бид нар нам дээрээ зөвшилцье. Хуулиа л барья.

Д.Дэмбэрэл: -Н.Алтанхуяг дарга.

Н.Алтанхуяг: -Юуны өмнө энд байгаа Улсын Их Хурлын цугларсан гишүүд, хэвлэл, мэдээллийнхэн, үзэж харж байгаа хүмүүст, өнөөдөр их бэлгэ дэмбэрэлтэй түүхэн өдөр юм билээ. Тийм түүхэн өдрийн баярын мэндийг хүргэе гэж бодож байгаа. Буруу зөрүү үгнээс эхлээд яахав. Үндсэн хуулиа батлаад, Үндсэн хуулийнхаа дагуу Улсын Их Хурлын хамгийн анхны сонгуулийг 1992 онд явуулаад 1992 оны 07 дугаар сарын 20-ны өдөр яг өнөөдрийн энэ өдөр Монгол Улсын Улсын Их Хурал гэдэг энэ байгууллага хамгийн анхныхаа хуралдааныг хийсэн юм билээ. Тэгэхээр энд цугласан хүмүүст, МАН-аас төлөөлөөд ганцаараа ороод ирсэн Н.Энхболд дарга та бүхэндээ энэ сайхан өдрийн мэндийг хүргэе /алга ташив/. Тэр өдрөөс хойш 20 жил болж байна шүү дээ.

Хоёрдугаарт, бид нар саяын хугацаанд нэлээн эрч хүчтэй ажилласан. Улсын Их Хуралд олонхи болсон Ардчилсан нам, Иргэний зориг ногоон нам, Ардчилсан нам маань Иргэний зориг ногоон нам, МАХН-МҮАН-ын “Шударга ёс” эвсэлтэй яриа хэлцэл хийж, гэрээ байгуулж Улсын Их Хуралд олонхийг бүрдүүлж чадлаа.

МАН-ын хувьд бид нар өчигдөр бас таны хэлээд байгаа хуулийн дагуу зөвшилцөх бичгээ явуулсан. Бичиг хүргүүлснээр зөвшилцөнө гэж ойлгож байгаа. Та бүхэн тэрийг дэмжих эсэх нь та бүхний асуудал. Ардын намын байр арван алхмын л цаана байдаг юм. Энэ хооронд тэр бичиг жаахан удаж байгаа юм шиг байна. Та нар ч хойноос нь муу хөөцөлдөж яваа юм шиг байна /за, тэр яахав/.

Ер нь Дээд шүүхийн тайлбарын дагуу бид бүх юмыг ном журмынхаа дагуу, дүрмийн дагуу, хуулийн дагуу хийж байгаа. Та бүхэн маань тэр бичгийг аваад хоорондоо зөвлөнө гэнэ үү, ярина гэнэ үү, тийм л юм ярьж байна. Одоо цаг хугацаа алдахгүйгээр Улсын Их Хуралд олонхи бүрдчихсэн юм чинь энэ олонхийнхоо санаа, бодлыг сонсоод, та бүхэн маань ч өөрсдийнхөө цөөнхийн санаа, бодлыг хэлээд ажил, хөдөлмөрөө түргэвчилмээр байгаа юм. Ийм л зүйлийг хэлэх гэсэн юм.

Д.Дэмбэрэл: -Н.Энхболд.

Н.Энхболд: -Ажлаа түргэвчлэх дээр санал нэг байгаа, Н.Алтанхуяг дарга аа. Ардын нам шинээр байгуулагдсан Улсын Их Хурал, Улсын Их Хурал, Засгийн газрын асуудлыг түргэн шийдэж ажилд нь оруулахын чухлыг хэнээс ч дутахгүй ойлгож байгаа юм. Манай нам 25 гишүүнтэй бүлэг байгаа. Одоогоор бүлэг гэж хэлэхээ больё. МАН-аас нэр дэвшсэн 25 гишүүн нь Улсын Их Хуралд сууж байгаа. Эд нартай ямар нэгэн байдлаар бичиг хүргээд орхих биш, зөвшилцөх ёстой гэсэн хуулийн утга агуулга байгаа. Хэдэн хүн байсан ч гэсэн хамаагүй, энд нам, эвсэлтэй зөвшилцөнө гээд биччихсэн байгаа шүү дээ. Бид тэр хуулийнхаа дагуу л явъя гэж байгаа юм. Тийм учраас зүгээр бичиг хүргүүлээд орхисныг зөвшилцсөн гэж ойлгож арай болохгүй байх. Тийм тайлбар байхгүй. Тэгвэл их амархан зүйл, асуудлууд их амархан, амархан яваад байх байх л даа. 

Бидэнд энэ бололцоог, хуулийнхаа дагуу ажиллах бололцоог нь олгох ёстой гэж үзэж байна.  Бусад нам, эвслүүдтэй, бие даагч нартай хүртэл зөвшилцсөн.

Д.Дэмбэрэл: -Намуудаа төлөөлөөд л ярьчихъя. Нөхөд өө, Их Хурлын даргыг сонгох асуудал бол намуудын л асуудал. Улсын Их Хурлын асуудал гэвэл наадах чинь өөр болоод явчихна.

Гончигдорж.

Р.Гончигдорж: -Баярлалаа, Д.Дэмбэрэл дарга аа.

Монгол Улсын анхдугаар Улсын Их Хурал байгуулагдаж, Улсын Их Хурлаа өөрөө зохион байгуулах хуралдаан 20 жилийн өмнө явж байсан энэ өдрийг бид Монгол төрийнхөө бэлгэдэл гэж үзэж, энэ өдөр ардчилсан Улсын Их Хурал байгуулагдсан 20 жилийнхээ энэ өдөртэй давхцуулж ажлаа гүйцээх нь зүйтэй. Сая зөвшилцөх тухай асуудал дээр бид нар суурь Монгол Улсын Үндсэн хуулиа барих ёстой. Үндсэн хуулийг тодотгосон Улсын Их Хурлын тухай хуулийг баримтлах нь зүйтэй. Үүгээр бид нар зөвшилцөх тухай асуудлыг ярихдаа олонхи бүрдүүлэх, Засгийн газрыг бүрдүүлэх олонхи болоогүй бол олон суудал авсан нам нь бусад намуудтай зөвшилцөж Засгийн газрыг бүрдүүлэх, олонхийг бүрдүүлэхтэй тэр адил агуулгаар энэ ойлгогдож байгаа. 

Тийм учраас намын дарга бол Улсын Их Хурлын даргад нэр дэвшүүлэх бичгээ зөвшилцөхөөр хүргүүлсэн. Энэ бол зөвшилцсөн үйлдлийг хийсэн бүрэн дүүрэн үйл ажиллагаа. Тийм учраас энд нөгөө намаас хэдийд бичиг ирэх вэ гэж хүлээх ийм шаардлага ерөөсөө байхгүй. Хуулиар тийм хугацаанд хүлээнэ, тийм хугацаанд хүлээгээд хариу ирүүлээгүй бол шууд үйл ажиллагаа явуулна гэж Ерөнхий сайдыг сонгох тухай асуудлаар Ерөнхийлөгч санал  тавьдагтай адилхан тогтоогдсон тийм хугацааны зохицуулалт байхгүй учраас эрх зүйн харилцааны зохицуулалтаар энэ зохицуулагдана. Тийм учраас зөвшилцөл хийгдсэн. Улсын Их Хурлын даргыг сонгохтой холбогдсон Улсын Их Хурлын тухай хуулийн 9 дүгээр зүйлийн 1-ийн 2 хэрэгжсэн гэж би Улсын Их Хурлын гишүүнийхээ хувьд үзэж байна.

Ийм учраас энэ бол өөрийгөө зохион байгуулах Улсын Их Хурлын анхдугаар чуулганы дэгийн тухай хуулийнхаа дагуу чуулганы хуралдаан тасралтгүй үргэлжлээд явахад эрх зүйн ямар ч зөрчил үүсэхгүй гэдгийг би онцолж хэлмээр байна. Үүнийг онцолж хэлж байгаа нь 20 жилийн өмнө Улсын Бага Хурлын дарга байхдаа Улсын Их Хурлын шинээр байгуулагдсан Их Хуралд бүрэн эрхээ шилжүүлэх, тэнд хэлсэн үгэнд байдаг тэр үзэл санаагаараа дамжуулж нотолж хэлж байгаа юм шүү. Баярлалаа.

С.Баярцогт: -Би санал хэлье.

Д.Дэмбэрэл: -Одоо болно биз дээ.

С.Баярцогт: -Та ажлаа хийгээд үг өгөх л үүрэгтэй.

Д.Дэмбэрэл: -Ажлаа хийж л байна шүү дээ. Би тийм учраас заавал даргалах гээд байх алба алга. Одоо гарч болно.

С.Баярцогт: -Хуулиараа даргалж байгаа юм. Би ажлаа хийгээд.

Д.Дэмбэрэл: -Би бас ажлаа хийгээд байж байна шүү дээ.

С.Баярцогт: -Та үг өгөх ёстой шүү.

Д.Дэмбэрэл: -Чамд өгөх ёстой юу, үгүй юу гэдгийг би бодож байна. Намууд асуудлаа шийд л дээ. Намууд, та нар сайхан зөвшилцөөд л аваад ир. Улсын Их Хурлын даргаа ингэж сонгоно гэдэг чинь энэ төрийн ажил шүү дээ. Битгий шаагилдаад бай л даа. Та нар хар, бараг хагас нь байхгүй байж байхад Улсын Их Хурлын даргаа сонгоно. Тэр чинь манай төрийн ажил яаж явагдаж байна вэ? Яагаад та нар зөвшилцөж болдоггүй юм бэ?

С.Эрдэнэ: -Хуулиараа явсан шүү.

Д.Дэмбэрэл: -Наадах чинь зөвшилцөөн болоогүй гэчихээд, энийг болж байгаа гээд сууж байна шүү дээ.

С.Баярцогт: -Би үг авъя.

Д.Дэмбэрэл: -Ч.Сайханбилэг.

Ч.Сайханбилэг: -Баярлалаа, хуралдаан даргалагч аа. Одоо тайлбаруудаа бүгдээрээ өөр, өөр хийгээд эхэллээ. Яг хуулийг Дээд шүүх тайлбарлаж байгаа. Дээд шүүхийн өөрийнх нь зөвшилцөх гэдгийг тайлбарласан тайлбар нь байдаг юм. Тэр нь юу вэ гэхээр энэ саналаа хүргүүлснээр зөвшилцөх үйл ажиллагаа хийгдсэн гэдэг ойлголт байдаг. Саналаа хүргүүлсэн. Түрүүний Р.Гончигдорж гишүүний хэлж байгаа шиг Их Хурал дээр өнөөдөр гурван нам, эвсэл хоорондоо хамтран ажиллах гэрээгээ байгуулаад Их Хурал дээр олонхи бүрдлээ. Үлдэж байгаа нэг намд саналаа хүргүүлсэн. Энэ нь зөвшилцөх үйл ажиллагаа өөрөө хуулийнхаа хувьд хийгдсэн гэсэн үг гэдэг ийм л хуулийн тайлбар байгаа юм. Өөр ямар ч тайлбар байхгүй шүү дээ. Тийм учраас одоо анхдугаар чуулган цаашаа үргэлжлээд явах хууль, эрх зүйн бүх үндэс нь бүрдчихсэн байна. Хуулийнхаа дагуу л ярья. Энэ дээр ямар нэгэн өөр тайлбар байх ёсгүй шүү дээ. Баярлалаа.

Д.Дэмбэрэл: -С.Баярцогт.

С.Баярцогт: -Үг өгсөнд баярлалаа. Үндсэн хуулийн үзэл санаа 33-ын 2 дээр ийм л асуудал байгаа шүү дээ. Сонгуулийн өмнөх эвсэл, сонгуулийн дараах эвслийн тухай л ойлголт байгаа юм. Сонгуулиар аль нэгэн нам нь олонхи болоогүй бол бусад намуудтай ярилцаад олонхио бүрдүүл гэсэн ийм л асуудал байгаа. Энэ бүх зүйл бол 33-ын 2-оор ургаж гарч байгаа. 

Ер нь бид нар МАН-д зөвшилцье гэж бичиг явуулах ч шаардлага байхгүй юм. Өөрөөр хэлбэл, Улсын Их Хурал дээр олонхи бүрдүүлж Засгийн газраа байгуулах тухай асуудлаа шийдэж чадсан бол Ерөнхий сайд Улсын Их Хурлын даргаа оруулж ирээд шийдэх тухай л асуудал.

Улсын Их Хурлын хуулийн 8-ын 1, 9-ийн 1, 9-ийн 2 бол Үндсэн хуулийн 33-ын 2-оос ургаж гарсан заалт байгаа юм. Тийм учраас та одоо хурлаа шууд үргэлжлүүлээд явах ёстой. Та хурал даргалагчийн хувьд МАН-ын гишүүдийг орж ирэхийг шаардах үүрэгтэй. Та энэ зүйлүүдээ хийж хэрэгжүүлэх ёстой. Өөрөөр хэлбэл, Улсын Их Хурлын сонгуулийн дүнгээр аль нэг нам олонхи болоогүй байвал суудал авсан намуудын аль нэгэнтэй нь, эсвэл хэсэгтэй нь ярилцаад олонхи болохыг л шаардсан асуудал байхгүй юу. Сонгуулийн дараах эвслийнхээ асуудлыг шийдчихсэн. Энэ үр дүнгээр бол 39-өөс илүү олонхи одоо бүрдчихсэн байна. Тийм учраас бид нар Улсын Их Хурлын дарга, Ерөнхий сайдыг сонгохдоо Ардын намаас асуух ямар ч шаардлага байхгүй. Ардын нам албан ёсоор сөрөг хүчнийхээ байр суурийг л илэрхийлэх ёстой. Ингэж Улсын Их Хурлын хуулийн 9-ийн 1, 9-ийн 2-ыг буруу тайлбарлаж болохгүй гэдэг ийм байр суурьтай байна. Тийм учраас таныг хурлаа цааш нь үргэлжлүүлээч ээ, Ардын намынхныг орж ир гэж шаардана уу гэж хүсэж байна.

Гаргаж байгаа зүйл, заалт чинь 33-ын 2 шүү. 33-ын 2 юу хэлээд байгаа вэ гэхээр сонгуулийн дараах олонхио бүрдүүл гэдэг заалт байгаа юм. Үүнийгээ бүрэн гүйцэд хийчихсэн байгаа юм. Хэрвээ Ардын намын гишүүд орж ирэхгүй байвал бид нар хуралдаанаа цааш нь үргэлжлүүлэх ёстой. Танд Үндсэн хуулиар ийм л эрх олгогдсон байгаа. Та бол зөвхөн хурал даргалах үүрэгтэй. Тэрийгээ хийж гүйцэтгэх ёстой гэж ингэж бодож байна. Баярлалаа.

Д.Дэмбэрэл: -Тийм тулгалт ч хол явахгүй байх аа. 

Улсын Их Хурлын даргыг бүгдээрээ орж ирж сууж байгаад саналаа хураагаад шийдчихэж болохгүй байна уу?

Ч.Сайханбилэг: -Та тийшээ харж хэлэх ёстой байхгүй юу.

Д.Дэмбэрэл: -Тэнд чинь хүн байхгүй байна шүү дээ.

Ч.Сайханбилэг: -Тийм соёл байна уу гэж асуух ёстой байхгүй юу.

Д.Дэмбэрэл: -Та нарт тийм соёл байна уу?

Ч.Сайханбилэг: -Тийшээ харж хэлэх ёстой байхгүй юу.

Д.Дэмбэрэл: -Би байж байгаагаас нь асууж байна. Улсын Их Хурлын даргаа сонгох гэж байхад хагас нь байхгүй байж байхад сонгогдсон дарга гэдэг чинь цаашдаа төр, Улсын Их Хурал хэр зэрэг батжилттай, ямар юм болох вэ?

Ч.Сайханбилэг: -20 жилийн ойн өдөр соёл байна уу гэж тийшээ харж хэлэх ёстой байхгүй юу.

Д.Дэмбэрэл: -Надад, дараалал дотор тэмдэглэж өгсөн, ямар процедурын дагуу явах вэ гэдгийг энд тэмдэглэсэн байна.

Даргыг сонгоход гэж байна. 9-ийн 2-т аль ч нам, эвсэл энэ хуулийн 8-ын 1-д заасан суудал аваагүй бол хамгийн олон суудал авсан нам, эвсэл нь бусад нам, эвсэлтэй зөвшилцөн Улсын Их Хурлын даргад нэр дэвшүүлнэ гэж байна. 

Нэр дэвшүүлэх ажиллагаа чинь зарим намтайгаа зөвшилцөөгүй байж таараад байна. Энэ хууль чинь өөрөө. Би энийг баримтлаад явж байна. 
С.Баярцогт: -Та Үндсэн хуулийн 33-ын 2-ыг хар даа. Олонхио бүрдүүл гэж байгаа шүү дээ.

Д.Дэмбэрэл: -Үндсэн хуулийн дагуу энийг дагаад мөрдөөд ирсэн энэ хуулийн заалтын дагуу энэ горим явж байна. Би хуралдааныг удирдахдаа энэ горимын дагуу явна шүү дээ. Улсын Их Хурлынхаа хуулийн дагуу явна шүү дээ.

Ч.Сайханбилэг: -Д.Дэмбэрэл дарга аа, танай намынхан орж ирэхгүй байвал яах вэ?

Д.Дэмбэрэл: -Орж ирэхгүй гэж сая мэдэгдэл хийсэнгүй. Би бол зөвшилцөөнийг хийгээд орж ирье гэж хэллээ гэж ойлгосон.

С.Эрдэнэ: -Тэгж байгаа бол 3 сар хурал хаях эрхтэй шүү.

Д.Дэмбэрэл: -Тамгын газар? Надад ийм процедур бичиж өгөөд байна. Та хурлыг энэ дарааллын дагуу, энэ хуулийн дагуу удирдана шүү гээд. Энийгээ тайлбарлаад орхи.  

С.Баярцогт: -8-ын 1-д бусад нам гэдэг нь.

Д.Дэмбэрэл: -Чимээгүй, Үндсэн хууль яахав, бид тэрийг ойлгоно. Ойлгож байна. С.Магнайсүрэн.

Р.Гончигдорж: -Та С.Оюун даргаас асуучих даа. Өмнөх Их Хуралд таныг дэвшүүлж байхад С.Оюун даргаас зөвшөөрөл авч байсан юмуу, үгүй юу гэдгийг.

Д.Дэмбэрэл: -Ямар Оюун дарга?

Р.Гончигдорж: -Иргэний зориг нам суудалтай байсан.

Д.Дэмбэрэл: -Авалгүй яадаг юм бэ, аваад орж ирээд кноп дарж байсан юм чинь.

Д.Эрдэнэбат: -Танайх тэр битгий хэл бичиг ч явуулаагүй.

Д.Дэмбэрэл: -Магнайсүрэн.

Оюун орж ирээд надад санал өгч байсан нь зөвшөөрч байна гэсэн үг биз дээ.

С.Магнайсүрэн: -Улсын Их Хурлын тухай хууль болон Их Хурлын чуулганы хуралдааны дэгийн тухай хуульд заасан тэр процедурыг бид хуралдаан удирдах дараалалд суулгаж өгсөн. Үүнд зааснаар бол “аль ч нам олонхийн суудал аваагүй бол хамгийн олон суудал авсан нам нь бусад нам, эвсэлтэй зөвшилцөн Их Хурлын даргад нэр дэвшүүлнэ” гэсэн үндсэн заалт бий. Үүнийг л бид хуралдаан удирдах дараалалд суулгаж өгсөн байгаа.

С.Баярцогт: -Магнайсүрэн! Бусад гэдэг чинь бүх намтай гэсэн үг биш шүү. Наадах чинь олонхио бүрдүүл гэсэн заалт байхгүй юу. Наадах чинь бүх намтай зөвшилц гэсэн юм байхгүй шүү. Бусад нам гэдэг чинь олонхио бүрдүүл гэсэн. Бусад гэдэг чинь бүх гэсэн үг биш. Наадах чинь хоёр өөр ойлголт.

Д.Дэмбэрэл: -Чимээгүй байя. Одоо больё.

Ч.Сайханбилэг: -Ер нь бид бүх намтай зөвшилцсөн. Ардын намтай ч гэсэн бичгээ өгсөн.

Д.Дэмбэрэл: -Чимээгүй байя. Н.Алтанхуяг.

С.Баярцогт: -Яагаад гэвэл 9-ийн 1, 9-ийн 2 чинь.

Н.Алтанхуяг: -Одоо хэдүүлээ ингэе. Ардын намынхан бичиг авчихлаа. Манай саналыг авчихлаа.

С.Баярцогт: -Уг нь шаардлага ч байхгүй.

Н.Алтанхуяг: -Шаардлага байхгүй гэж, бид нар саналаа тавьчихсан байна шүү дээ. Одоо юугаар шалтаглаж байна вэ гэвэл бид хурлаа хийж наадахыг чинь авч хэлэлцэх ухааны тийм сонин юм яриад явчихлаа шүү дээ. Тэгэхээр, Д.Дэмбэрэл дарга аа, та хурлыг даргалж байгаа манай хамгийн ахмад настай гишүүн гэдгээрээ та Ардын намын агуулгаар даргалаагүй учраас одоо би юу сонирхож байна вэ гэхээр эд нар одоо гараад явчихаад хэзээ орж ирэх хүмүүс вэ? Тэрийгээ юу гэж ойлгож байгаа хүмүүс вэ? Хугацаа хэлэх үү? Хэрвээ та хурал даргалагчийн хувьд эд нартай уулзаад яриад, хугацаа хэлбэл ойлгомжтой болох гээд байна.

Р.Гончигдорж: -Хэрэггүй, нэр дэвшүүлэх дээр.

Н.Алтанхуяг: -Тэгэхгүйгээр, эд нарыг хэзээ орж ирэхийг мэдэхгүй юм чинь хуулийнхаа дагуу олонхи бүрдчихсэн байна. Би энэ индэр дээр гараад Улсын Их Хурлын даргад манай хамтарсан эвслээс нэр дэвшсэн хүнээ танилцуулаад явмаар байна. Ийм хоёр хувилбар л байна, Д.Дэмбэрэл дарга аа.

С.Баярцогт: -9-ийн 2 чинь шууд ургаж гарч ирсэн заалт шүү. Олонхио бүрдүүл гэсэн заалт. Бүх намтай зөвшилц гэсэн заалт биш шүү.

Д.Дэмбэрэл: -Ойлголоо. Н.Алтанхуяг даргынх зөв өө. Нэгдүгээрт, ингэе гишүүд ээ.

Хэзээ орж ирэх вэ гэдгээ та нар зөвшилцөөнийхөө явцад тохирчих л доо.

С.Баярцогт: -Тийм юм байхгүй, дарга аа.

Д.Дэмбэрэл: -Би яалаа гэж наадахыг чинь тохироод зогсож байдаг юм бэ?

С.Баярцогт: -Та нар 9-ийн 2-ыг зөв тайлбарлаж өг л дөө.

Д.Дэмбэрэл: -Боль, битгий хашгираад бай.

Л.Гантөмөр: -Дэд даргад нэр дэвшүүлж байгаа Энхболдыг л бид хүлээгээд авчихъя л даа. Тэгээд болоо.

Д.Дэмбэрэл: -Наад зөвшилцөөнөө л гүйцээчих л дээ, Н.Алтанхуяг дарга аа.

С.Эрдэнэ: -Хэзээ дуусах юм бэ?

Д.Дэмбэрэл: -Хоёр нам байж байна шүү дээ.

С.Баярцогт: -Чуулганы тийм дэг хэзээ байсан юм бэ?

С.Эрдэнэ: -Тийм юм байхгүй шүү дээ, дарга аа.

Д.Дэмбэрэл: -Зөвшилцөөнийг гүйцээе. Тэр болтол хурал завсарлалаа.

С.Баярцогт: -Хуулиа тайлбарлаж өг л дөө. 

Д.Дэмбэрэл: -Хуулиараа явъя.

Соронзон хальснаас буулгасан:

ХУРАЛДААНЫ ТЭМДЭГЛЭЛ ХӨТЛӨГЧ

